
BOLALAR SPORTINI RIVOJLANTIRISHNING ILMIY-USLUBIY VA FIZIOLOGIK ASOSLARI
       Bugungi kunda O’zbekistonda Respublikasida bolalar sportini rivojlantirish va uni bosqichma-bosqich amalga oshirish ishlari jadallik bilan amalga oshirilmoqda. Respublika prezidentining 2002 yil dekabrda «bolalar sportini rivojlantirish» chora-tadbirlari haqidagi farmoni sog’lom avlod taraqqiyotida dasturul amal bo’lib hizmat qilmoqda. Bugungi kunda sog’lom avlodni shakllantirish uchun bolalar sportini rivojlantirish o’ta muhimdir. Bolalar sportini rivojlantirish uyda, maktabgacha ta’lim muassasalarida, maktabda, kollejlar va liseylarda, oliy o’quv yurtlarida bosqichma-bosqich amalga oshirilishi kerak. Bu jarayon respublikamiz uzluksiz ta’lim tizimida ilmiy-uslubiy va fiziologik jihatdan to’g’ri yo’lga qo’yilgan holda olib borilmoqda. 

         Uch bosqichli sport o’yinlari «Barkamol avlod», «Umid nihollari» va «Universiada» sport musobaqalari faqat bizning mamlakatimizdagina bosqichma-bosqich o’tkazilib kelinmoqda. Bolalar sportini rivojlantirishning fiziologik asoslariga e’tibor qaratadigan bo’lsak, bola tug’ilganidan boshlaboq uni chiniqtirish ishlari yo’lga qo’yilishi kerak. Buyuk bobokalonimiz Abu Ali ibn Sino bolani nafaqat ruhiy, psixologik, balki eng avvalo jismoniy chiniqtirish ota-onaning asosiy vazifasidir deb ta’kidlab o’tgan.  
       Jismonan chiniqqan bolalar namlik, issiqlik va sovuqning o’zgarishlarini oson ko’taradilar, shamollash kasalliklariga kam chalinadilar. Chiniqish va jismoniy tarbiya birinchi navbatda asab, yurak, qon aylanish va immun tizimni mustahkamlaydi, muskullar va suyaklarning fiziologik rivojlanishiga imkon beradi. O’z navbatida qon tizimi va moddalar almashinuvi mo’tadillashadi. Bola hayotining dastlabki oylaridan boshlab suv bilan chiniqtirish juda foydaliligi aniqlangan [1]. Bolalar organizmi uchun toza havoda sayr qilish ham muhim hisoblanadi. Toza havo organizmning chidamlilik darajasini oshiradi. Chiniqish barcha o’sayotgan organizmlarga, eng muhimi, nimjon bolalarga zarurdir. Bolalar hayotida massaj muolajalari ham jismoniy rivojlanishga yordam beradi. Massaj va gimnastika mashg’ulotlarini har kuni ma’lum bir vaqtda bajarib borish organizm rivojlanishining muhim fiziologik asoslaridandir [2].
       Bolaning dastlabki jismoniy mashqlari emaklash va asta-sekin qadam tashlashdir. Bola yurib o’z jismoniy qobiliyatini tiklab olgandan keyin, uch-to’rt  yoshida sakrash, yugirish, 5-6 yoshida uloqtirish, osilib chiqish kabi jismoniy mashqlarga asta-sekin o’rgatilishi lozim [3]. Maktab yoshida bolaning asab-psixologik tizimi rivojlana boshlaydi. Shu bois, unda muvozanat saqlash, chamalash kabi harakatlar faolligi ortib boradi. Shu jihatlarni e’tiborga olgan holda ota-onalar farzandlariga kerakli sport anjomlarini olib berishlari va sportga qiziqtirishlari talab etiladi. Shu sohada tadqiqot olib borgan olimlarning fikricha umumiy va rivojlantiruvchi mashqlar bilan mustaqil shug’ullanishni 10-11 yoshdan o’rgatish maqsadga muvofiqdir. Umuman maktab yoshida o’smirlar organizmining fiziologik va biokimyoviy jihatdan takomillashishi kuzatiladi. Shuning uchun organizmning jismoniy rivojlanishi aynan shu davrga ko’proq to’g’ri keladi. Malakatimizda sport sohasida jiddiy yangilanishlar olib borilayotgan bir paytda har bir o’qituvchi, pedagog, murabbiy va qolaversa, ota-onalar sog’lom avlodni voyaga yetkazishda o’zaro hamkorlikda faoliyat olib borishlari davr talabidir. 

